
Paramapurusha Prarthana

પરમપુરુષપ્રાર્થના

(વિષ્ણુપાદાદિકેશાન્તવર્ણનસ્તુતિપૂર્વિકા   )
સેવાહેવાકદેવાધિપમકુટતટીસ્રસ્તમન્દારમાલા-

લીલમાલમ્બમાના મધુરસપૃષતશ્રેણિકેનાઙ્ઘ્રિપદ્મે  ।
ગઙ્ગાભઙ્ગાનુષઙ્ગાદિવ    દનુજરિપોઃ પાણ્ડિમાનં વહન્તી
પાયાદસ્માનપાયાન્નખમણિસરણિસ્તારકાકારકાન્તા॥ ૧॥

સેવાઘૂર્ણન્મૃડાનીપરિવૃઢમકુટીકોટિકાન્તારવાટી-
લીલાલોલોર્મિમાલોચ્ચલદમરસરિત્પૂરબિન્દુપ્રબન્ધાઃ   ।

શોભન્તે હંસશાલા ઇવ નલિનધિયા યત્ર સંશ્લેષભાજો
રાજીવાક્ષસ્ય દદ્યાત્ કિસલયસદૃશં તત્પદં સમ્પદં નઃ॥ ૨॥

ગઙ્ગાં  વામાઙ્ઘ્રિસઙ્ગાન્મહિમગરિમગાં   કામમત્યેતુકામા
સા માર્તાણ્ડસ્ય કન્યા ચરણનલિનયોઃ કિન્નુ લગ્ના ચિરાય ।

ઇત્યેષા શઙ્ક્યમાના વિબુધસમુદયૈઃ શ્રીપતેરિન્દ્રનીલ-
પ્રત્યુપ્તાત્યન્તદીપ્યત્કટકરુચિઝરી રક્ષતાદક્ષતાન્નઃ॥ ૩॥

નાદં કાદમ્બિનીનામિવ તરલધિયો યાં સમાકર્ણ્ય ભૂરિ
ત્રાસાદાસાદિતાશાવિધિસિતગરુતો નાભિપદ્મોપવિષ્ટાઃ ।

છત્રાયન્તે મુરારેરુપરિવલયિનઃ સાદ્યમઞ્જીરશિઞ્જા-

નલ્પા કલ્પાન્તયૂનો મમ દુરિતતતેઃ કલ્પતામરૂપતાયૈ॥ ૪॥
પૂર્વં પાદારવિન્દે પરિપતનજુષાં  યોગિનાં માનસાના-

મૂર્ધ્વારોહાય શાતક્રતવમણિસમાબદ્ધનિશ્રેણિકેવ ।
અન્યોન્યાંશુપ્રરોહપ્રસરણસુભગં ભાવુકં શૌરિજઙ્ઘા -

યુગ્મં તિગ્માંશુલીલામિહ બહતુ તમોમૂલનિર્મૂલનેન॥ ૫॥
અસ્તાશ્લોષાધિરજ્યદ્દિનકરકિરણશ્રેણિશોષીકૃતાભ્ર-

ચ્છાયાલીઢેન્દ્રનીલાચલવિપુલતટીસામ્યમાટીકમાનમ્ ।
શ્રીમત્પીતામ્બરશ્રીપરિકલનવશાદૂરુયુગ્મં મુરારેઃ

કાન્તં સ્વાન્તં ધિનોતુ સ્થિરચરકદલીકાણ્ડદણ્ડોપમં નઃ॥ ૬॥
ઊરુવ્યાજેન રાજન્મૃદુલકદલિકામૂલકન્દાયમાનૌ
સંવીતૌ પીતિમશ્રીવિહસિતવિકસત્કિંશુકેનાંશુકેન   ।

લાવણ્યસ્યેવ રાશી મણિમયવિરણત્કાઞ્ચિદામાભિરામૌ
પાતાં પીતામ્બરસ્ય પ્રમુષિતનલિનશ્રીકદમ્બૌ નિતમ્બૌ॥ ૭॥

વક્ષોદેશસ્થલક્ષ્મીવદનવિલસિતસ્તેયકૃત્યૈ નિલીય-
ચ્છિદ્રાન્વેષીવ નિદ્રારસમપિ વિજહાત્યદ્ય નાલીકમેકમ્ ।

નિમ્નં નાભીબિલં તદ્દનુજવિજયિનઃ કાન્તિલીલાતટાકં
લોકસ્યૈકં વિતાનં વિહિતવદસિતં પાતુ નો મધ્યમસ્ય॥ ૮॥

એષા મેઽશેષદોષાઞ્છમયતુ શયનીભૂતભોગીન્દ્રસાન્દ્ર-
સ્ફાયન્નિઃશ્વાસવાતૈરનવરતમધઃ પ્રેર્યમાણા મુરારેઃ ।

લક્ષ્મીલીલાગૃહાન્તર્જ્વલદમલમહાકૌસ્તુભચ્છદ્મદીપ-
પ્રોદ્ભૂતશ્યામધૂમાવલિરિવ વિરલાન્યેતરા રોમરાજિઃ॥ ૯॥

અશ્રાન્તં દિવ્યલીલાકમલવિકસનાપાદનાય પ્રિયાયાઃ
પાર્શ્વે વિશ્વપ્રસિદ્ધાદ્ભુતમહિમવતા કામિના કેશવેન ।

નિર્માય સ્થાપિતાન્યો નિધિરિવ મહસામેષ વક્ષઃસ્થલસ્થઃ
પ્રત્યક્પર્યાયમૂર્તિર્વિતરતુ     ચતુરં કૌસ્તુભં પ્રાતિભં નઃ॥ ૧૦॥

શઙ્ખં ચક્રં કૃપાણં ધનુરપિ દનુજચ્છેદનાયોદ્વહન્તઃ
ક્રાન્તા મૂર્તૈઃ પ્રતાપૈરિવ ભુજવલયૈઃ પદ્મરાગાનુવિદ્ધૈઃ ।

અર્થાનામર્થિતાનાં   સમસમયમિવ ત્યાગહેતોશ્ચતુર્ણાં
ચાતુર્વિધ્યં   દધાના મધુમથનભુજા ભૂતયે નો ભવન્તુ॥ ૧૧॥

સ્વાન્તઃશુદ્ધાન્તદીવ્યજ્જલનિધિતનયાલોલનેત્રાન્તસીમા-
નિર્યત્કારુણ્યધારાવલિભિરિવ સમામુક્તમુક્તાલતાભિઃ ।

બિભ્રાણં શારદેન્દુદ્યુતિઝરરુચિરાભોગતારાધ્વલક્ષ્મીં
વક્ષઃ શ્રીવત્સલક્ષ્મ ક્ષપયતુ દુરિતં ન્યક્ષમક્ષીણરૌક્ષ્યમ્॥ ૧૨॥

મધ્યે લાવણ્યસિન્ધોર્દયિતદૃઢપરીરમ્ભગમ્ભીરલીલા-
લોલાક્ષીરોદકન્યામૃદુલભુજલુતાવેષ્ટનસ્ય ક્ષણેષુ ।

કમ્બોરાડમ્બરં યો વહતિ વલયિનો વીરુધા વિદ્રુમાણાં
વૈકુણ્ઠસ્યૈષ કણ્ઠઃ પ્રચુરયતુ ચિરં ભવ્યમવ્યાહતં નઃ॥ ૧૩॥

સંવર્તોદ્દણ્ડચણ્ડચ્છવિશતસદૃશં ઘામ સૌદર્શનં ત-
જ્જ્વાલામાલાવલીઢં પ્રદહતુ દુરિતં તૂલજાલં સમૂલમ્ ।

ચિત્રં યત્રાધિરૂઢે સમરભુવિ હરેર્દિવ્યહસ્તોદયાદ્રિં  
સ્યન્દન્તે ચન્દ્રકાન્તા દિતિસુતસુદૃશામાયતા લોચનાન્તાઃ॥ ૧૪॥

શૌરેર્દિવ્યાધરાગ્રોદ્ગલદમૃતરસાસ્વાદમેદસ્વિમૂર્તિઃ   
કલ્પાન્તોન્નિદ્રપાથોનિધિવિપુલસમારમ્ભગમ્ભીરનાદઃ ।

શઙ્ખોઽસૌ પાઞ્ચજન્યો દનુજરિપુવપુઃકાન્તિકાલિન્દિવેણી-
લીલૈર્યદ્રાજહંસો વિશદયતુ મનઃ કલ્મષક્ષાલનેન॥ ૧૫॥

શ્રીનાસાવંશબિમ્બાધરદશનમણિશ્રેણિકાન્તિત્રિવેણી-
મધ્યે કૢપ્તાવગાહં પ્રશમિતવિવિધાનલ્પતાપે વિશુદ્ધમ્ ।

લોલશ્રીકણ્ઠનાલે ગલદલકભૈરૈરઞ્ચિતે કેસરૌઘૈ-
ર્ધત્તાં લોલમ્બલીલાં મમ હૃદયમિદં નાથવક્ત્રારવિન્દે॥ ૧૬॥

ત્વમાદિર્લોકાનાં યુગશતસહસ્રાણિ નિયતઃ
સમારાધ્ય શ્રીમન્ પદનલિનરેણું તવ વિધિઃ ।

ત્રિલોકીધાતૃત્વં પુનરપિ સમાપન્મુનિગણા
ઘૃણન્ત્યુચ્ચૈર્ઘોષં પરમપુરુષૌદાર્યમિતિ તે॥ ૧૭॥

સકૃદ્વા પાદાબ્જં તવ નમતિ યઃ પ્રાકૃતમતિઃ
કુટુમ્બં સ્વં દીનં ઝટિતિ ભગવંસ્ત્યાજયસિ તમ્ ।

ચિરોપાત્તં વિત્તં તિરયસિ તમન્તે તુ કુરુષે
પરવ્યોમ્નિ શ્રીમન્નહહ કરુણાનીરધિરસિ॥ ૧૮॥

ન તે રૂપં કિઞ્ચિન્ન ચ જગતિ નામાપિ ભવતો
ન વાધારઃ કશ્ચિન્ન ચ ભવસિ દૃશ્યઃ ક્વચિદપિ ।

ભુજઙ્ગે  વાસસ્તે ક્વચન જલરાશૌ તુ ભગવ-
ન્નહો તે વિખ્યાતો નિખિલજગદીશત્વમહિમા॥ ૧૯॥

વિશ્વં ચ વિશ્વમુદરે દધતો મુરારે
ચેતોઽભવત્ સુમનસાં પરમાણુરૂપમ્ ।

ધામ્નઃ પરાદપિ તવાદરણાસ્પદં યદ્
વ્યક્તીકૃતં કિલ તતો નતવત્સલત્વમ્॥ ૨૦॥

વિમલગુણાવલીરુચિરમૌક્તિકહારલતા
પદનલિનદ્વયેન ભગવન્નવતંસવતી ।

તવ પદરેણુભિર્મલયજૈરનુલિપ્તતનૂ-
ર્દૃઢપરિરમ્ભકેલિમયતે શ્રુતિમૌલિસતી॥ ૨૧॥

સહૃદયશેમુષીસ્ફટિકશૈલતટીપ્રસૃતા
પરિહૃતમધ્યલબ્ધવિબુધાન્તરશૈલહતિઃ ।

અકૃતકસૂક્તિભાવતટિની ત્વયિ નિમ્નતરા
ગુણગણસાગરે પુરુષવર્ય પતત્યનઘા॥ ૨૨॥

નિરુધ્ય પ્રાણાદીનપિ મુનિભિરન્તર્વિધિમુખૈ  -
શ્ચિરાદ્ યે મૃગ્યે તે ચરણનલિને માધવ વિભો ।

અપીમે કામં મે કલયસિ પુરસ્તાન્નયનયો-
રહો મે સૌભાગ્યં મયિ પતતિ કારુણ્યલહરી॥ ૨૩॥

ક્વ તે ભૂમાસીમા નિગમમકુટીકોટિવિનુતઃ
ક્વ ચાહં નીચાત્મા વિષયપદવીજાઙ્ઘિકપદમ્  ।

તદપ્યેનં દીનં સ્વજનમનુગૃહ્વાસિ ભગવન્
કથઙ્કારં બ્રૂમસ્તવ કૃપણવાત્સલ્યબહુતામ્॥ ૨૪॥

ચરન્તોઽપિ શ્રીમન્નનવરતમારાદિહ વિધે-
ર્ન વિન્દેયુર્લોકા બહિરપગમા જાત્વસિ યથા ।

તથા તે સર્વાત્મન્ વિતતમપિ સર્વત્ર જગતિ
સ્વરૂપં નો વિદ્મઃ કૃપણવિષણામોહતમસા॥ ૨૫॥

ઝષશિશુકસ્ય યાતિ બડિશામિષલોભવતો
વિષયનિષદ્વરે કૃતપઢ़ઓ વિપદં ન ચિરાત્ ।

પુનરપિ જન્તુરેષ કુરુતે પદમત્ર હરે
ન તુ તવ તારકં ચરણમઞ્ચતિ ધિગ્ ધગમુમ્॥ ૨૬॥

ત્રિદશકદમ્બમાન્યમપિ માનુષજન્મ હરે
સુકૃતશતૈર્વીતીર્ણમધિગમ્ય જનો ભવતા ।

અહહ ન ચિન્તયત્યયમુપાયમપાયહરં
વનભુવિ ચન્દ્રિકમિવ તનોતિ તવોપકૃતિમ્ ॥ ૨૭॥

ત્રિવિધદુરન્તતાપબડબાર્ચિરસહ્યતનો  -
ર્વિષયજલભ્રમૈરવિકલં   પરિમોહયતઃ ।

નનુ ભવતો વૃણે પરમપૂરુષ લિપ્સુરહં
ભવગુરુસાગરસ્ય તરણં ચરણં શરણમ્॥ ૨૮॥

પરમપુરુષપ્રાર્થના

ઇતિ રઙ્ગનાથસૂરિવિરચિતા  શ્રીપરમપુરુષપ્રાર્થના સમાપ્તા ।
સ્તોત્રસમુચ્ચયઃ ૨ (૬૫)

